
TEKS 1 

"Aaawww, prins George staan op sy toontjies!"  
Marida Fitzpatrick 

1 Hierdie week, terwyl ek in die betaaltou in die winkel staan, sien ek op feitlik elke tydskrif-
voorblad dieselfde gesig: die Cambridges. Catherine in wit, Charlotte in beige, Wills in 
vlootblou en George in rooi. 'n Wandelende Union Jack. 

2 Die geleentheid was natuurlik prinses Charlotte se doop. As dit moontlik was om van 'n 
afstand na die aarde te luister, sou jy net een lang, kollektiewe "aaawww" gehoor het 
soos mense oor die koninklikes gekoer het. Elke liewe alledaagsheid oor die affêre is 
besing. Trouens, hoe meer alledaags, hoe beter: Kyk! Prins George staan op sy toontjies! 
Prinses Charlotte het vingernaels! Dit moet nog bevestig word, maar gerugte wil dit hê sy 
het haar mondjie effens oopgemaak!!! 

3 Een tydskrif het waaragtig die volgende sin in hul 19 bladsy-lange doop-extravaganza 
gehad: "Prinses Charlotte het in haar wiegie gelê en die verrigtinge op 'n kalm wyse 
beskou." Want moenie dink ék kon soos die statige prinses, dié sirkus op "'n kalm wyse" 
beskou nie! Soos die verbitterde ou heks wat ek is, het ek van woede rondgedans, die 
tydskrif in 'n groen brousel opgekook en 'n voedoe-pop van Kate gemaak (dit het nie 
gewerk nie, ek kon nie 'n dun genoeg stokkie kry nie). 

4 Goed, voordat ek van jaloesie beskuldig word, laat ek vervolgens my koninklike 
emosionele bagasie verklaar. 

5 Nommer een: Jaloesie. Hulle hoef nie te werk nie, hulle hou heeltyd ski-vakansies en hulle 
is maer. 

6 Nommer twee: Die Anglo-Boereoorlog. Lui dit 'n klokkie? Dit was natuurlik nie so groot 
soos Die Doop nie, maar tog, julle het dalk al daarvan gehoor. Verskroeide-aarde-beleid, 
konsentrasiekampe en so aan. 

7 Dan was daar die keer toe ek Haar Majesteit in lewende lywe ontmoet het. Op Saterdag 
18 November het ek haar douvoordag op die O.R.-Tambo-lughawe ingewag. Omstreeks 
08:00 het haar vlug geland en het sy en haar skatryk maters in 'n verrassende wending 
saam met die proletariaat deur die gewone aankomssaal gestap. Op pad na hul safari-bus 
het ek Kate en haar vriendin oor hul besoek in Suid-Afrika uitgevra, maar sy het my hoflik 
meegedeel dat sy eerder nie met my wil praat nie. 

8 Natuurlik het ek dit verstaan, maar my opdrag was om te gaan waar hulle gaan. Dit het 
ongelukkig die badkamer ingesluit … 

9 In 'n stadium daarna, buite op die sypaadjie, het die vriendin omgevlieg en gesê: "Stop 
following us!" En ek antwoord toe, in my beste Transvaalse Departement van Onderwys-
tweedetaal-Engels: "This is a public space and this is MY country!" 

10 Ek wou nog byvoeg: "En jou oumagrootjie het my oumagrootjie in 'n konsentrasiekamp 
laat sit!" Maar toe kon ek nie vinnig genoeg op die Engelse woord vir "oumagrootjie" kom 
nie. So is Kate en haar vrinne toe in 'n luukse toerbus vort en ek voel toe soos 'n lae-luis-
paparazzi-parasiet. Maar ek het die trauma agter my gesit en in 2011 saam met die res 
van die wêreld op TV gekyk hoe sy met Wills trou.  

11 Ek dink ons moet 'n Facebook-blad begin. Wat is 'n oorlog en een ongelukkige paparazzi-
voorval in elk geval tussen vriende? 

*Marida Fitzpatrick is Netwerk24 se Stemme-redakteur. 

[Bron: <www.netwerk24.com, 18 Julie 2015>] 
 

Woordelys: 
 

paparazzi – steelfotograaf vir skinder-media 
Wills – Prins William van Brittanje 
proletariaat – gewone werkersklas 

TEKS 2 

My gasverskyning in die martelkamp  

Piet Matipa 

1 Soos 'n tussenseisoen-verkoue het ek weer my verskyning in die gimnasium gemaak. Die 
plek waar selfbeelde gesloop word. 

2 Ek het vantevore gal gebraak oor gimnasiums, maar my haatgevoelens is weer uit die 
dood opgewek toe ek eergister besoek gaan aflê het. Ek is mos net been en my vel is soos 
'n laken oor 'n ou matras. Dus het ek dit goedgedink om ysters te lig sodat die spiere kan 
voortplant. 

3 Dié was 'n ander gimnasium, 'n larney een. Jy kan sowaar TV kyk terwyl jy draf. Draf is een 
van my sterk punte. Dis om met die masjinerie te werk wat veel te wense oorlaat. 

4 Ek het Donderdag besluit dit is beenmartel-dag. My motivering loop tans op leeg. My 
gimkennis is die definisie van laagtepunt. 

5 Ek besit twee loopriete, 'n kuit of twee sal nie te versmaai wees nie. Ek het by 'n masjien 
gaan sit, wat ek aangeneem het, is vir die bene. Daar is prentjies op die toestelle wat vir 
die gim-ongeletterdes presies wys hoe om die bepaalde liggaamsdeel te straf.  

6 Ek het probeer lig en afdruk, maar kon die ding nie ontsyfer nie. Dit was vir spierslawe 
duidelik dat ek nie 'n gereelde besoeker is nie. Die lug het gestink van vernedering. Ná so 
tien minute van mislukking het ek besluit om my sorge weg te drink by daardie 
fonteinkraan – waar 'n mens 'n knop druk en die water met jou bek moet vang. Ai, en ek 
het geen benul gehad waar die knoppie is nie… 

7 Ek het die kraan ontleed en kon tot geen nuwe insigte kom nie. Almal het toegekyk hoe 
die sukkel my oorrompel. Ek het opgegee. Terwyl ek op die roeimasjien was, het 'n 
spierslaaf gaan water drink en toe sien ek dat die knoppie lewensgroot aan die kant sit. 
Selfs om te gaan stort, was 'n marteling, want ek was so skaam om voor almal aan en uit 
te trek dat ek dit in die toilet gaan doen het. 

8 Privaatheid is 'n woord wat nie in 'n gimnasium gespel kan word nie. My motivering loop 
tans op leeg. My gimkennis is die definisie van laagtepunt. Blykbaar wen 'n aanhouer, ek 
sal maar moet wag en hopelik sien. 

 [Bron: Rapport, 4 Junie 2016] 

TEKS 3 

Ons is vry & volkleur in Afrikaans! 
Die kleurvolle uitgelatenheid van die Afrikaanse kultuur word vervat in die ATKV se nuwe leuse: 
Vry en volkleur in Afrikaans. Maar wat beteken dit vir Jan Alleman? Hoe leef die gemiddelde 
Afrikaner vry en volkleur? Hier is 'n paar van ons gunsteling antwoorde … 
 
Johrné van Huysteen (radio-omroeper) 
 

Ek probeer Afrikaans bemark as 'n kreatiewe, kleurblinde kommunikasietaal. Ek is passievol oor 
Afrikaans, maar is nie 'n taalvegter nie. As jy 'n taalvegter is, beteken dit dat 'n ander taal die 
vyand is. Volkleur Afrikaans beteken dat elkeen die taal moet praat soos hy hom praat. Gooi die 
taal soos jy gemaklik is, of dit nou perfek en suiwer is soos Riaan Cruywagen of so loslippig soos 
Emo Adams. Vieslik lekker die Afrikaanse ding! 
 
Annemarie van Wyk (skrywer) 
 

Die grootste gevoel van vryheid was toe ek vir amper 'n jaar deur Suid-Amerika geflenter het – 
sodat ek eindelik kon besef hoe lief ek my lewe, land en taal in Afrika het. En volkleur beteken 
geen kleur word ten koste van 'n ander afgeskeep nie. Vry + volkleur = verruimend. 
 
Adriaan Meyer (dramaturg) 
 

Vry en volkleur laat my soos 'n gratis brosjure vir besoekers klink en daardie rol speel ek graag.  
Dis nie toevallig dat toeriste dink Suid-Afrikaners is van die vriendelikste en akkommoderendste 
mense op aarde nie, want ek weet my landsgenote kán skitter. 
 
Carina van Heerden (skakelbeampte) 
 

Om jou stoppelbaardkêrel op 'n troue te gryp vir 'n paar dansrondtes op die ritme van Kaptein 
span die seile tot sy kuite pyn, al het die langarm-gene jou oorgeslaan (en dit meer soos die 
stywestok-struggle lyk). Om hardop te huil vir Mario Salviati (een van die hoofkarakters in 'n 
Ettiene van Heerden-roman). En om mense met liefde in die oë te kyk soos Breyten gevra het. 

[Aangepas uit Taalgenoot, Winter 2012] 

TEKS 4 

Ballade van die bloeddorstige jagter 

… 

5. Jagter: Hy wat in weerlig loop het my 
uit dreuning van Sy stem geblaas, 
my mag gegee oor al wat hier 
in vlei en die vlaktes graas. 

  … 
 

8. Kraai: Wee die skubbe van die haat 
die weekvlies om die hart verdring; 
laat elkeen wat hier donker lê 
die sleepsel van sy lyding bring. 

 

9. Wildekanarie: Ek kelk die sonlig in my keel 
en rym die rondebessie ryp; 
met kinderhand het hy, het hy 
die fluite uit ons bors gegryp. 

  … 
 

12. Elandbul: My skouer en my skof rond bό, 
die trots van elke horingdier, 
maar wie sal nou die kleiner trop 
al windop na die kuile stuur? 

 

14. Duif: Hy het my swaar van Hom laat gaan 
omdat my oë van Hom was, 
maar watter boodskap spartel ek  
hiér afkop aan die gras? 

 

19. Luiperd: Ek is die drinker van die bloed, 
die ding wat donker loop, 
maar ruk alleen vir eie dors 
die polsing van die slagaar oop. 

  … 
 

28. Duikerlam: Reeds spalk my lippe van die dors 
maar as ek aan my moeder stoot, 
dan breek daar bitter teen my tong 
die donker druppels van die dood. 
… 

 

39. Om rondebeen en ribbebeen 
 Lê kronkels van die mamba swart 
 klou aan die skedel kras die kraai: 
 Hoof om 'n hoof! Hart om 'n hart! 

 [G.A. Watermeyer, Sekel en simbaal, 1948] 

Let wel: Die ellipse dui op weggelate gedeeltes uit die oorspronklike gedig.  

TEKS 5 

Ode 
Vir Yevgeni Yevroshenko 

Ek is 'n Boer 1 
en ek het my brood geëet 
soms droog 
soms met koffie 
soos net ons dit maak 5 
(vroeg in die môre) 
in Afrika 
soos net ons hom ken 
ek het tougelei 
in die land se warm son 10 
met sy sonbesies 
sy kwêvoëls 
sy warm lug 
wat eindeloos blink lê 
bo die mopanies 15 
vroeg in die môre 
in hierdie Afrika wat ek liefhet  
en ek het saans huis toe gestap 
moeg van buk 
en kap 20 
buk en kap  
om land skoon te maak 
en die son gaan rooi onder agter die Ysterberge 
en vroegskemer klink alle geluide 
harder intiemer nader 25 
en die eerste vure brand al 
alle skemeraande is weemoedig  
in Afrika. 
My hande is hard 
so hard soos masjinerie 30 
niks maak my meer bevrees nie 
selfs my eie angs maak my nie meer bevrees nie  
want ek is so hard soos Afrika 
so onvoorspelbaar soos Afrika 
so meedoënloos soos Afrika 35 
my Afrika 
van waar ek nêrens het om heen te gaan nie  
en ek lag vir my vyande 
omdat ek weet  
omdat ek moet. 40 

 [Johan de Jager, Haggada vir 'n wit Afrikaan, 1974] 

TEKS 6 

Geografie 
 
Hier sien julle van die aardbol 'n model 1 
akkuraat voltooi en netjies op sy staander, 
gekantel tot 'n hoek van drie-en-twintig-en-'n-halwe 
grade deur 'n staaf wat deur die sentrum 
loop (denkbeeldige as waarom die aarde 5 
wentel soos 'n wiel). Vanuit fabrieke 
word miljoene sulkes jaarliks vrygestel 
vir gebruik aan universiteite, skole, 
kolleges, en somtyds in private wonings: 
kleintjies, middelslagtiges en grotes. 10 
 
En in die een of ander land is daar 'n sot 
wat voor 'n namaaksel van die aarde sit, 
en spelde en naalde in die aardkors druk. 
Uit moedswil doen hy dit, of uit verveling, 
of deur die een of ander dol vergissing. 15 
 
Gedeeltes van die beeldnis is nog ongeprik, 
soos Tierra del Fuego en Antartika – 
 
Andere, weer, lyk soos 'n speldekussing: 
die Midde-Ooste, Suidoos-Asië en Afrika. 19 
 

 [Ina Rousseau, Taxa, 1970] 

TEKS 7 

Florence Nightingale (12 Mei 1820 – 13 
Augustus 1910) was 'n Britse verpleegster 
en statistikus. Sy het in hospitale in 
Duitsland en Frankryk gewerk voor sy 
haar bemoei het met die herorganisasie 
van 'n klein hospitaal in Londen. Dit is 
egter veral vir haar werk tydens die 
Krimoorlog wat sy bekend geword het as 
die Lady with the Lamp ("Die dame met 
die lamp"): 'n bynaam wat die soldate 
haar gegee het omdat sy snags deur die 
sale sou loop met 'n klein brandende 
petroleumlampie om elke soldaat te 
besoek. 

Die Krimoorlog is deur die Verenigde 
Koninkryk, Frankryk, die Koninkryk 
Sardinië en die Ottomaanse Ryk teen die 
Russiese Ryk gevoer op die Krimskiereiland vanaf Oktober 1853 tot Februarie 1856. Die oorlog 
het bekend geword deur die rol van Florence Nightingale. 

[Bron: <www.wikipedia.org.za>] 

 

Florence Nightingale 
 
Florence Nightingale, verpleegster, 1 
ontfermende "Lady with the Lamp", 
jy’t nie soseer oorlog probeer bekamp 
as bloot verligting probeer bring van pyn 
en lyding.  Wanneer ons jou deug besing, 5 
moet ons weet jy wis dat 
wreedheid in die lewe 
blýwend is en ook wydversprei, nie 
'n werklikheid van slegs die Krim. 
 
Die Florence Nightingales van óns tyd, 10 
soms van kleiner statuur, maar ook dié 
van gelyke formaat as jý – elkeen 'n heldin 
of held – bly loop, 
loop met die lamp, 
loop met die ligtende lamp. 15 

 [Adam Small, Klawerjas, 2013] 

  

Bo: 
'n Skildery van Florence Nightingale getiteld "The 
Lady of the Lamp". 

TEKS 8 

A 

 

 

 

 

 

 

 

 

 

 

 

 [Vertaal vanaf: <www.dmnews.com>] 

 

B 

 
 [Bron: <www.banksy.co.uk>] 

Wat op aarde 

doen ons aan 

ons planeet? 

C 

 
 [Aangepas vanaf: <www.pinterest.com>] 

D 

 
 [Bron: <https://thequeenofpeace.com/social-awareness-outreach>] 



NASIONALE SENIOR SERTIFIKAAT: AFRIKAANS HUISTAAL: VRAESTEL I – ADDENDUM Bladsy xi van xi 
AANVULLINGSEKSAMEN 
 

IEB Copyright © 2018  

TEKS 9 
 

 
 [Bron: Beeld, 27 Januarie 2014] 


